Тема: Хәсән Туфанның тоткынлык чор иҗаты
                         Дәрес- презентация. Телдән журнал
Максат: Укучыларны шагыйрьнең тоткынлыкта үткән гомере ( 40-56 еллар) белән таныштыру, шигырьләре аша шагыйрьнең күңелен аңларга өйрәтү, сәнгатьле уку, анализлау күнекмәләре үстерү,  әхлак тәрбиясе бирү
Дәрес тибы: Әдәби әсәргә анализ

Материал һәм җиһазлау:
стенгазета " Хәсән Туфан", аудиоязма, китаплар күргәзмәсе, "Ак чәчәк атар иде" китабы, презентация, компьютер, телевизор
Эпиграф. Чын кешелекнең ягында без, 

                 Йөрәге җылы халык янында.
Дәреснең барышы
I. Оештыру
Уңай психологик халәт тудыру
II. Актуальләштерү
         ( 1нче  слайд) (Укытучы талгын музыка астында Х. Туфанның  шигырен укый)

    Яхшы ата, яхшы аналарның 
    Яман түгел баласы идек, 

   Яманлыкның күзенә туры карап,
    Алга таба барасы идек. 

    Кемгә тидек, кемне рәнҗеттек соң?

    Кемнәр безне шулай каргады?

    Сак белән Сок хәзер икебез,

    Арабызда Урал таулары...

Укытучы. Шагыйрь бу шигырендә нәрсә әйтергә тели? Нинди хисләр чагыла биредә? Шигырь аша шагыйрь турында без ниләр белә алабыз? (Укучыларга сорау бирелә).
Укучының якынча җавабы:

Шагыйрь бу шигырен тоткынлыкта чагында язган. Туган ягы, якыннарыннан аерылу кайгысы тасвирлана биредә. 
Укытучы. Әйе, укучылар, 1940 - 56 елларда Хәсән ага тоткынлыкта була. Газап, кайгы- хәсрәт, үлем белән күзгә - күз очрашу чоры бу. Язмыш аны сындырып сыный... Ләкин шагыйрь иманына, халкына, иленә тугры кала. Туфан авыр сынауларны кичерергә көчне каян алган? Шагыйрьнең бу чор шигырьләрен Муса Җәлилнең "Моабит дәфтәрләре белән тиңлиләр. Сез бу фикер белән килешәсезме? Дәрес барышында шушы сорауларга җаваплар әзерли барырсыз. Бу дәрестә без шагыйрьнең тоткынлык чор тормышы, иҗаты белән белән танышырбыз. ( 2 нче слайд) Шигырьләре аша шагыйрьнең күңелен аңларга тырышырбыз, шигырьләрен анализларбыз. Дәрескә эпиграфны
 “Чын кешелекнең ягында без, 

 Йөрәге җылы халык янында”, дип алырбыз. ( 3 нче слайд)
 Дәресебез телдән журнал формасында барыр. Беренче битен ачарбыз. 
III. Белем һәм күнекмәләр формалаштыру
      Укытучы.  Карлы көннәр узар да китәр, 
                              Зарлы көннәр чиксез күренә,- дип яза шагыйрь бер шигырендә. Әйдәгез, шул елларга әйләнеп кайтыйк та, Туфанның тоткынлык чоры турында сөйләшик. ( 4 нче слайд)

Укучылар чыгышы. 1937 нче елда "Ант" поэмасы өчен Хәсән аганы Язучылар Союзыннан чыгаралар. Әсәрләре басылмый, китаплары тоткарлана. Көн саен, төн саен кулга алуларын көтеп яши ул. (5 нче  слайд) 1940 нчы ел җитә. Матбугат йортына кереп барганда, таныш булмаган кеше аны туктата һәм үзе белән барырга чакыра. Шулай итеп шагыйрьнең кара язмышлы көннәре башлана. Контрреволюцион оешма төзү, чит ил разведкалары белән элемтәгә керү, Совет властен таркатырга маташуда гаеплиләр аны. Үзе белән бер оешмада торган җинаятьче иптәшләренең исемнәрен атарга кушалар. Сорау арты сорау алулар башлана. Буйсындыра алмагач, йокларга да ирек бирмиләр, сорау алулар төнне көнгә ялгап дәвам итә. Ахырга таба утырырга да ирек бирми башлыйлар. Аңын югалтып егылса, аңына китерәләр дә сорау алуны дәвам итәләр. Тик теләкләренә генә ирешә, шагыйрьнең рухын сындыра алмыйлар. Сугыш чыгу белән, сорау алулар туктала. Шагыйрь фронтка җибәрүләрен сорап гариза арты гариза яза. Исән калу ихтималы булмаган, үз - үзен корбан итәрлек берәр сугышчан задание бирүләрен үтенеп карый. 
Көтмәгәндә, хатыныннан -Луиза Салиаскаровадан (6 нчы слайд) 
передача, хатлар ала башлый. Тик бу бәхет бик кыска була. 1942 нче елның 7 нче мартында суд була. Аны үлем җәзасына хөкем итәләр. Шагыйрь ялгызы бер камерада үлем көтеп ята. Язмышы көтелмәгән борылыш ясый. Үлем карары 10 елга каты режимлы колония белән алыштырыла. Алга таба шагыйрьнең тормышы тагын да авырлаша.
Укытучы. Шагыйрьне НКВД палачлары сындыра алганмы? Нинди язмыш кичергән ул? Журналыбызның 2 нче битендә сүз шул турыда барыр.   “Араларда Урал таулары” дип атала ул. (7 нче слайд) 

Укучы чыгышы. Аны Черек күл төрмәсеннән Кремль астындагы төрмәгә күчерәләр. Коточкыч авыр шартлар, тынчу һава... Туфан авырый башлый. Хәле көннән 
көн начарлана. Аякларына басып та тора алмаслык хәлгә килә ул. Көннәрнең берендә 
аны врачка чакыралар. Яшь татар егете аны шигырьләре аша белә икән. Әйбәтләп карагач, үз паегы бирә: бер телем кара ипи шикәрле чәй эчертә. Ахырдан төрмә изоляторына күчерелә ул. Шигърият сөюче шушы татар егете шагыйрьн үлем тырнагыннан йолып кала. Хәсән абыйга бандитлар белән дә бер камерада утырырга туры килә. Шагыйрь икәнен белгәч, аннан шигырьләрен укыталар, әкиятләр сөйләтәләр. Абруйлы кешегә әйләнә ул. Аңа төрлечә ярдәм итәләр. Тик тоткын бәхете озакка бармый. Шагыйрьне Красин төрмәсенә күчерәләр. Аннан лагерь. Свияжск яклары. Урман кисү эше. Норма үтәлми, паекның яртысын гына бирәләр. Ачлыктан тәмам киселә ул. Үлем килгәнен аңлый ул, тик көрәшерлек хәле генә калмый. Әмма бу юлы да әҗәле җитмәгән икән. Аны бу юлы тагын хатының посылкалары үлем тырнагыннан саклап кала. Ялгызы гына ашамый ул аларны, башкаларга да өлеш чыгара. Аннан соң Хәсән аганы Себер якларына сөргенгә җибәрәләр. Чиста - пөхтә, кешеләргә ярдәмчел, оста куллы (ул бик күпләрнең сәгатьләрен төзәтеп бирә) шагыйрь кышларын мал карый, җәйләрен ферма көтүне көтә. Землянка казып, шунда яши. 
 Укытучы. Хәсән аганың тоткынлыктагы тормышы турында бик күп сөйләргә булыр иде. "Ак чәчәк атар иде" китабыннан укып, өстәмә мәгълүматларны үзегез алырсыз. 16 ел гомер... Газап, хәсрәт тулы еллар. Ялгыз калу ачысы… 
          (компакт дисктан "Тургай" җырыннан өзек  тыңлана.)
Укытучы. Мостай Кәрим бер шигырендә болай дип яза. “Авыр сәгатьләрдә, кыен елларда күңел      төшенкелегеннән, өметсезлектән менә   нәрсә коткарып калган икән аны -  анабыз
ӘДӘБИЯТ, сөйгән ярыбыз
- ПОЭЗИЯ”. (8 нче слайд)  Әйе, шагыйрь күңелендә- шигырь моңнары. "Шигырьне язалармыни? Шигырь белән яшиләр... дөресрәге, ул үзе җаныңда бер изге зат булып яши. Аңа бернинди аерым вакыт та, махсус шартлар да кирәкми",- дип яза Хәсән ага Туфан истәлекләренең берсендә. Туфан иҗатының иң югары ноктасы, иң актив чоры нәкъ шушы тоткынлык чорына карый. Әйдәгез, аның иҗат шартларына игътибар итик. Баштарак ул шигырьләрен күңелендә теркәп бара. Күбрәк язылган саен, хәтердә тоту авырлаша. Кулына кәгазь, карандаш кергән саен яза ул. Мордовиядә металлургия заводында эшләгәндә, 3-4 кат күзлек киеп, кыл кебек итеп очланган карандаш белән папиростан аерып алган кәгазьгә яза. баш бармак кадәрле кәгазь кисәгенә 300 юллап шигырь языла. Шундый кәгазьләр 20-30 лап җыелгач, ул аларны түгәрәкләп төрә дә сохари эченә яшерә. Баштарак ул күп яза алмый. 1942 нче елда үлем җәзасына хөкем ителгәч, "Хәят" шигырен яза. Хәзер шигырьне укып, анализлап үтәрбез. Бер укучы шигырьне сәнгатьле итеп укып күрсәтер, ә без шигырьне өлешләргә бүләрбез, образларны барлап, каршылыкны табарбыз, фокусын билгеләрбез. Шулай ук  лирик геройның хисләре турында фикер алышырбыз. 
         ( Укучыларның фикерләре тыңлана).

Нәтиҗәләр ясала. Шигырь Хәят исемле кызга язылмаган. Хәят - тормышны аңлата. Шагыйрь үлемнән курыкмый, тормышы иҗатында дәвам итәсен белә.

Укытучы.  1947 нче ел - шагыйрьнең иң күп язган чоры. Берничә мең юл яза. 48 - 49 нчы елларда берничә генә шигыре исән -имин кайта, күбесе яшергән җирендә кала. Себер дә язарга мөмкинлекләр ачыла аңа. Биредә ул китапханәдән алып китаплар укый, газета - журналлар белән танышып бара. Авыл буйлап ертык ботинкаларын киндерә белән бәйләп - бәйләп куйган, әллә ничә ямаулы костюм кигән, иңенә озын чыбыркы аскан бер ир атлый, ә кулына көпшә ясап төргән кәгазьләр тоткан. Себерлеләр күңелендә менә шулай сакланып кала ул. Аның шигырьләре турындагы фикерләрен дә хәтерли алар: "Шушы кәгазьләрдә минем бөтен гомерем, аларның януы мөмкин түгел,- ди ул, бервакыт учак янында яткан киемнәре янып беткәч,- алар янганчы, мин үзем янып үләргә тиеш, шулай хәерлерәк". Шигъри юлларда алар менә болай яңгырый:
Сез дә, минем йөрәк язмаларым,
Юлда төшеп калган хат кебек...
Бер кайтырсыз бәлки сез дә илгә
Үзе генә кайткан ат кебек...
Ә хәзер журналыбызның өченче битен ачабыз. 
            “Кулымдагы китабымда, кордаш, 
              Шигырьләрдә минем йөрәгем” дип исемләнер ул. (9 нчы слайд)
Укучылар, сезгә өйдә шагыйрьнең 40-56 елларда язылган шигырьләре белән танышырга, тематикасын билгеләргә кушылган иде. Кемнәрдә нинди фикерләр туды? 
Көтелгән җаваплар:
Язмыш, яшәеш темасы. "Алга барышлый", "Авырган минутларда","Хәят", "Овидий Назон", "Сөйли торган материя"
Сугыш темасы. "Каеннар сары иде", "Бу соңгы таңы аның", "Гөлләр инде яфрак яралар",  "Кем тиде?"
Җәлил темасы. "Иртәләр җитте исә", "Моабитны күрдем төшемдә",  "Чәчәкләр сибелә җилдә"
Сагыну, мәхәббәт лирикасы. "Тынма давыл", "Сиңа", "Тургай нигә эндәшми",  "Ул иде тик иң дусым"
Укытучы.  Күргәнебезчә, тематик яктан бу чор иҗаты бай түгел шагыйрьнең. Беренче зур тема - язмыш, яшәеш турында. "Алга барышлый" шигырен бер укучы сәнгатьле итеп  укысын, калганнар  шигырь турында фикерләребезне туплый торыйк. (Укучыларның фикерләре тыңлана).
Укытучы. Җитәр җире аның ерак әле,
                   Үтәсе бар озын елларны.
                    Күрәсе бар тышы гына салкын,
                    Ә йөрәге җылы дөньяны, - дип яза ул "Овидий Назон" шигырендә. Овидий Назон - Кара диңгез якларына сөрелгән борынгы Рим шарыйре. Бу шигырь турында сездә нинди фикерләр туды? (Укучыларның фикерләре тыңлана).
Укытучы. Саулыгымны, хәтта миннән
                    Җанны мөмкин алырга.
                   Тик бу вөҗдан миндә кала
                   Исән эшем янында. 
Бу юллар 1955 нче елда язылган. Бу шигырь юлларына шагыйрь нинди мәгънә салган? Шагыйрь турында ниләр белеп була? (Укучыларның фикерләре тыңлана).
Укытучы. Сугыш темасына иҗат ителгән лирикасы аерым урын алып тора аның.Ул сугыш вакыйгаларына карашын бары тик үзенә генә хас алымнар белән әйтеп бирә. ( Бер укучы "Сугыш.." шигырен яттан сөйли, укучылар үз фикерләрен әйтәләр) 

Укытучы. Туфанның Җәлилгә багышланган шигырьләре дә байтак. Муса образы Туфанга аеруча якын. Ни өчен шулай икән, бу темага язылган кайсы шигыре сезгә ныграк ошады.   Бер укучы "Моабитны күрдем төшемдә" шигыреннән өзек укый, шигырьгә карата фикерләр тыңлана. Нәтиҗә ясала: беренчедән, алар элеккеге бик якын дуслар, икенчедән, язмышлары охшаш. Укытучы. Туфан иҗатында иң зур тема - тирән кичерешләр, моң тудыра торганы - сагыну, мәхәббәт лирикасы. Хәзер без тыңлаячак "Тынма, давыл" җыры Хәсән ага һәм Луиза апа рухына дога булып яңгырасын. (10 нчы слайд) 
(Җырдан өзек тыңлана).
Укытучы. Туфанның бу чор иҗаты нинди үзенчәлекләргә ия соң? Шушы сорауга җавап эзләп, журналыбызның алдагы битен ачарбыз. Сездә нинди җаваплар бар, нинди фикерләр туды? (Укучыларның җаваплары тыңлана).
(11 нче слайд)

Укытучы. Шагыйрьнең күңелгә тирән үтеп керә торган лирикасы үсеп китә. Гаҗәеп шома эшләнгән, тирәң хискә ия булган шигырьләре - ялтырап торучы энҗеләр бәйләме киләчәктә дә һаман шушылай саф һәм кыйммәтле булып калыр.Шагыйрь тышкы дөньяны шигъри образларда бирә.
Китмә син, җәй, бездән китмә син, 
Китерми тор кышны - салкынны:
Безнең туннар моннан еракта,
Өйдә калды, онытма шуны. Нинди тирән мәгънә ята бу юлларда! Шигырьне укыгач,таң каласың, әйтерсең ул барча тереклекне сихерләгән, телләрен  ачкан. Ромашка чәчәкләре, лаләләр, таллар Туфанга чын күңелдән йөрәк серләрен ачалар. Хис һәм акыл көче бергә кушылган фәлсәфи эчтәлекле, бай хисле, кеше җанына сизгер шигырьләр яза ул. Әйдәгез, хәзер "Кырда ике ак канат ята" шигырен укып анализлап китик. Шигырьне бер укучы укып чыгар. Шигырьнең үзенчәлеге нәрсәдә? Шушы сорауга  бергәләп җавап эзләрбез. Көтелгән нәтиҗә: аккош, пар канат, төлке образлары аша тереклек трагедиясен кеше язмышы белән бергә куя, ике язмышны бергә берләштерә. 
Укытучы. Шагыйрь иҗатында тагын нинди үзенчәлекләр күрә алабыз?
Укучылар җавабы: Эзоп теле кулланып яза ул.
Укытучы. Эзоп телен сез ничек аңлыйсыз? Ни өчен аны куллану: кирәк була аңа? (Укучыларның җаваплары тыңлана, нәтиҗәләр ясала).
Укытучы. Шагыйрь бу чорда халык иҗаты белән бәйле символик образлар, күренешләргә зур урын бирә. "Бу соңгы таңы аның" шигырендә    
Сандугач сайрый тагын...
Ни була сайрамаса. 
Ансыз да моңсу ласа. 
Бу соңгы таңы аның...
Сандугач сайрый тагын,- дип яза. Халык иҗатында сандугачның таң алдыннан сайравы, гадәттә, берәр кайгылы вакыйганың килүен белдерә. Шулай ук сары төс кайгы - хәсрәт билгесе дип исәпләнә. X. Туфан да нәкъ шул символга мөрәҗәгать итә. Моңа мисал итеп нинди шигырьләрен китерә аласыз?
( Бер укучы  “Каеннар сары иде" шигыреннән өзек  укып күрсәтә) 
Нәтиҗә ясала. Табигать образларына мөрәҗәгать итү аның иҗатында төп урынны алып тора. Табигать нәкъ кешеләрчә хәрәкәт итә. Табигать күренешен кеше хәрәкәте белән чагыштыра шагыйрь, шигырьнең образлылыгы үзенчәлекле төс ала. Туган иленә, туган җиренә булган тирән мәхәббәтен туган табигатькә мөнәсәбәте ярдәмендә гәүдәләндерә.
Укытучы.    "Яшел шәлең белән күләгәләп,
                       Ял иттер бер, сеңлем, ак каен, -дип яза шагыйрь. Эчке хис, тирән кичерешләр чагылдырылса да, шагыйрь - лирик герой көчле булып кала, оптимистик рух көчле аңарда. Ә хәзер бергәләп "Чәчәк сибелә җилдә" шигырен анализлыйк. (Сомпакт дисктан Празат Исәнбәт укуында шигырь тыңлана. Укытучы. Кем турында сүз бара? Ничә образ күрдегез? Аларга нинди мәгънә салынган? Эчтәлеге, бирелгән мәгънәсе буенча ничә өлешкә бүләргә мөмкин? Нинди хис- тойгылар тасвирлана?  Каршылык, фокусын билгеләгез. 
(Укучыларның җаваплары тыңлана, нәтиҗәләр ясала). 
Укытучы. Әйдәгез, хәзер бергәләп дәрес башында куелган сорауга җавап биреп китик  Туфан авыр сынауларны кичерергә, Кеше булып калырга каян көч алган? Укучыларның җаваплары тыңлана, гомумиләштерелә.  М. Кәрим фикере укыла. (12 нче слайд)
 Укытучы.   М.Җәлилнең "Моабит дәфтәрләре" белән тиңләштерә алабызмы без аларны?
  (Укучыларның җаваплары тыңлана)

Укытучының йомгак сүзе. Хәсән ага Казанда татар зиратына җирләнә. Зурлап, кабер ташы да куела. Туган авылы Кармәттә музей – йорты  ачыла. 
(13,14  нче слайд) 
Утың сүнсә, илгә иман үлсә, 
Битарафлык җиңсә әгәр дә, 
Җанны төпсез, сүрән бушлык басса,
Иң зур җәза шулдыр кешегә,- дип яза Хәсән ага Туфан. Илгә иман, күңелләрдә гамь яшәсен. Авырлыклар килгәндә, бу дәрестә сөйләшкәннәрне онытмагыз. 
 IV. Дәресне йомгаклау
 Билгеләр кую 
Өйгә эш бирү (15 нче слайд) 
 1. X. Туфанның берәр шигырен ятларга
 2. "Сөйли торган материя", "Сүз кушасы килә талларга" шигырьләренең берсенә анализ ясарга әзерләнергә
                             Презентация темалары
1 нче слайд   - Туфан портреты

                2 нче слайд – тема, максат

3 нче слайд – дәреснең эпиграфы
4 нче слайд – Х. Туфанның тоткынлык турындагы фикере
5 нче слайд – тарихи фактлар

6 нчы слайд – Луиза Салиаскарова рәсеме

7 нче слайд – Туфанның тоткынлык  “маршруты”

8 нче слайд –Х. Туфан истәлекләреннән өзек
9 нчы слайд –Тоткынлыктагы  иҗатының төп темалары

10 нчы слайд – Х. Туфан һәм Луиза Салиаскарова рәсеме

                      11 нче слайд   - иҗат үзенчәлекләре

12 нче слайд  - М. Кәрим фикере

13 нче слайд  - кабер ташы

14 нче слайд  - музей –йорт

15 нче слайд  - өйгә эш
Татарстан республикасы

Кукмара муниципаль районы

Кәркәүч авылы урта гомуми белем бирү мәктәбе

Хәсән Туфанның тоткынлык чор иҗаты

11 нче сыйныфта  дәрес- презентация

телдән журнал

